
7 Awst 2023 
 
Annwyl Mark, 
 
Yn y Pwyllgor Craffu ar Waith y Prif Weinidog ar 7 Gorffennaf, fe wnaethoch godi nifer o 
faterion, a dywedais y byddwn yn ysgrifennu atoch i roi rhagor o wybodaeth ichi. 
  
Y rhwydwaith fferylliaeth gymunedol a’r gwasanaeth presgripsiynau electronig   
Yng Nghymru a Lloegr, rheolir nifer y fferyllfeydd sydd gan y GIG a’u lleoliad drwy system 
mynediad i’r farchnad yn seiliedig ar anghenion fferyllol y cymunedau lleol. Yn 2004, yn 
dilyn argymhellion a wnaed gan y Swyddfa Masnachu Teg ar y pryd, cyflwynwyd cyfres o 
eithriadau i’r gofynion mynediad i’r farchnad yn Lloegr. Roedd y rhain yn cynnwys eithriad a 
oedd yn caniatáu i fferyllfeydd sy’n cynnig gwasanaeth archebu drwy’r post neu ar-lein yn 
unig – a elwir yn Fferyllfeydd Gwerthu o Bell – ddarparu gwasanaethau’r GIG heb orfod 
dangos eu bod yn angenrheidiol i ddiwallu anghenion fferyllol y cymunedau yr oeddent 
wedi’u lleoli ynddynt. Roedd, ac mae’n dal i fod, yn amod o’r eithriad bod fferyllfeydd o’r fath 
ar gau i’r cyhoedd ac yn gwasanaethu cleifion o bell yn gyfan gwbl. 
 
Yng Nghymru, gwrthododd Llywodraeth Cymru argymhellion y Swyddfa oherwydd y 
pryderon gwirioneddol a fynegwyd gan gontractwyr fferylliaeth a Fferylliaeth Gymunedol 
Cymru ynghylch effaith y Fferyllfeydd Gwerthu o Bell ar hyfywedd y rhwydwaith fferylliaeth 
gymunedol, a oedd ar y pryd yn dibynnu bron yn llwyr ar ddosbarthu presgripsiynau fel ei 
brif ffynhonnell incwm. 
 
Er ein bod yn cydnabod y buddion a gynigir gan y fferyllfeydd hyn o safbwynt eu bod yn 
danfon meddyginiaethau a bresgripsiynir i’r cartref, nid oes dim yn system Cymru sy’n atal 
fferyllfa rhag cynnig gwasanaeth archebu drwy’r post neu ar-lein. Fodd bynnag, yng 
Nghymru, rhaid i fferyllfeydd wneud hynny gan fod ar agor i’r cyhoedd a gwasanaethu 
anghenion fferyllol y cymunedau y maent wedi’u lleoli ynddynt hefyd. Mae ei gwneud yn 
ofynnol i fferyllfeydd hygyrch fod ar agor o hyd ar ein strydoedd mawr yn hytrach na 

gwasanaethu o warysau caeedig ar barciau diwydiannol yn hanfodol i economïau lleol ac i 
iechyd a lles cymunedau ledled Cymru. 
 
Bydd cyflwyno’r gwasanaeth presgripsiynau electronig yng Nghymru yn golygu y gall pobl 
enwebu unrhyw fferyllfa yng Nghymru neu Loegr i ddosbarthu eu presgripsiwn. Gall hyn 
arwain at newid yn y ffordd y mae presgripsiynau rhai pobl yn cael eu dosbarthu. Efallai y 
bydd rhai pobl yn dewis cael eu presgripsiynau wedi’u dosbarthu gan fferyllfeydd yn Lloegr 
ac efallai y bydd rhai pobl yn Lloegr yn dewis cael eu presgripsiynau wedi’u dosbarthu gan 
fferyllfeydd yng Nghymru. 
 
Mae’r dystiolaeth yn dangos, ar ôl 20 mlynedd, mai dim ond canran fach o bresgripsiynau y 
mae Fferyllfeydd Gwerthu o Bell yn eu dosbarthu yn Lloegr ac nid ydym yn ymwybodol o 
unrhyw dystiolaeth sy’n dangos effaith negyddol ar fferyllfeydd mwy traddodiadol. Ar ben 
hynny, rydym yn buddsoddi’r swm uchaf erioed o gyllid yn y sector fferylliaeth gymunedol, 
sydd wedi’i warantu hyd yn oed pe bai nifer y presgripsiynau a ddosberthir gan fferyllfeydd 
yng Nghymru yn gostwng. Mae ein diwygiadau i drefniadau cytundebol y GIG yn golygu bod 
fferyllfeydd bellach yn cael incwm sylweddol am ddarparu ystod gynyddol o wasanaethau 
clinigol ychwanegol. Mae’r gwasanaethau hyn, gan gynnwys gwasanaeth presgripsiynu 
fferyllol annibynnol cenedlaethol Cymru, yn sicrhau ein bod yn manteisio ar hyfforddiant ac 
arbenigedd fferyllwyr, yn lleihau’r pwysau ar feddygon teulu a gwasanaethau eraill y GIG, ac 
yn gwella mynediad at ofal o ansawdd uchel i bobl ledled Cymru. 
 
2 Sisters  
Fe wnaethoch holi am ddyfodol y safle ac a oedd Llywodraeth Cymru wedi bod yn trafod ag 
Uchelgais Gogledd Cymru.  
 
Mae’r safle’n parhau ar y farchnad gyda phris gofyn o £2,250,000 am dair llain. Rydym yn 
ymwybodol o ddiddordeb y sector preifat yn y tair llain ond ni allwn ddatgelu rhagor o 
fanylion gan fod sensitifrwydd masnachol yn ein hatal.  
 
Uchelgais Gogledd Cymru sy’n berchen ar Fargen Twf Gogledd Cymru ac yn ei darparu. 
Mae’r Bwrdd yn cynnwys aelodau o chwe awdurdod lleol a phartneriaid academaidd yn y 
Gogledd. Byddant yn ystyried prosiectau unigol ac yn penderfynu arnynt. 
 
Grŵp Amhariad ar y Golwg Wrecsam a Phorth Wrecsam  
Rwyf wedi rhannu’r sylwadau a wnaethoch am bwysigrwydd cynnwys profiadau bywyd pobl 
ag amhariad ar eu golwg yn ystod camau cynllunio a dylunio prosiectau â bwrdd prosiect 
Porth Wrecsam ac Is-adran Cydraddoldeb a Hawliau Dynol Llywodraeth Cymru. 
 
Diolch ichi am godi’r materion hyn gyda mi yn y Pwyllgor ac am y cyfle i’w trafod ymhellach. 
Gobeithiaf y bydd yr wybodaeth a nodir uchod o ddefnydd ichi. 
 

Yn gywir, 

 
MARK DRAKEFORD 

